Bankwerker gee Lehman se hoof 'n opstopper

 E-pos storie aan 'n vriend

Mnr. Richard Fuld 

Charles Smith 

Washington. - Die hoof van Lehman Brothers, mnr. Richard Fuld, is deur 'n werker met een hou katswink geslaan 'n dag nadat hy die beleggingsbank oor die afgrond gedryf het. 

Dié nuus het aan die lig gekom ten tyde van Fuld se "arrogante" getuienis voor die Amerikaanse kongres oor hy meer as $400 miljoen (sowat R3,5 miljard) vergoeding gekry het terwyl sy maatskappy bankrot gespeel het. 

Die man wat bekend staan as "die gorilla van Wall Street" het ook erken Lehman Brothers het meer as $23 miljoen (sowat ? R202 miljoen) in bonusse vir drie afgedankte hoofde goedgekeur terwyl hy terselfdertyd gesmeek het dat die regering tot die bank se redding moet kom. 

Fuld, die mees gehate van die Wall Street-bankiers wat in die middel is van die land se ekonomiese krisis, is deur 'n kongreslid as " 'n skurk" afgemaak. 

Lehman Brothers, wat 158 jaar lank 'n reus in Wall Street was, se bankrotskap was die grootste in die VSA se geskiedenis. 

Terwyl hy voor die huis van verteenwoordigers se oorsigkomitee getuig het, het lede van die publiek plakkate waarop staan "Shame" en "Cap greed" agter hom in die lug gehou. Hy het ter aanvang volle verantwoordelikheid vir sy besluite geneem, maar geen foute erken nie. 

Hy was bitter omdat die regering onder meer Bear Stearns en die American International Group (AIG) gered het, maar nie Lehman Brothers nie. 

Toe hy deur mnr. Henry Waxman, voorsitter, gevra is of hy dink dis regverdig dat hy met miljoene dollars wegloop terwyl aandeelhouers alles verloor het, het hy gesê: "Hierdie pyn gaan my die res van my lewe bybly." 

Die joernalis Vicki Ward het op CNBC vertel senior bronne in Lehman Brothers het bevestig dat Fuld in die bank se gimnasium platgeslaan is 'n dag nadat die bankrotskap bekend geword het. 'n Bankwerker het na Fuld gestap waar hy op die oefenmasjien gehardloop het en hom 'n opstopper gegee wat hom bewusteloos laat neerval het. 

